
　〈彭韶曰戎　朝初制歲遣監察御史廵按方隅或大菑重患乃遣廷臣行視謂之廵撫迄事而止無定員宣德〉

　〈中以關中江南等處地大而要始命官更代廵撫不復罷去正統末南方盜起北虜犯邊於是內省邊隅偏置〉

　〈廵撫官矣〉

命兵科給事中鄭林操練團營軍士林旣受命遂以軒轅

破蚩尤之陣敎閱軍伍具䟽繪圖以進曰臣通考古今陣

法莫有過於軒轅皇帝破蚩尤之陣夫古之蚩尤卽今胡

虜也黃帝按井田作陣法大軍歸中專主旗鼓八節旋繞

悉聽指揮若正北受敵則東北西北二兵爲奇兵張左右

翼以援之若正南受敵則東南西南二兵爲奇兵張左右

翼以援之其正東正西及四隅受敵亦如之所謂常山之

蛇擊其首則尾應擊其羣則首應擊其中則首尾相應者

也古之名將知此法者惟太公望孫武子韓信諸葛孔明

李靖諸人而已吳起以下莫能知也其名曰天地風雲龍

虎鳥蛇八陣者則諸葛孔明也一大陣之中固有八陣而

小八陣之中亦各有八陣大陣則法伏羲八卦小陣則法

文王六十四卦所謂陣閒乎陣隊閒乎隊者也若夫造楯

甲有九星開八門用三奇者則又黃帝命風后爲之也葢

聖人以神道設敎以神其術使人莫知其所以然也大將

居于玄武之位而北嶽則常山蛇也故曰常山蛇陣林浙

江常山人時居兵科見團營軍無統制每出征人馬多雜

--

踏致死劾其操練不如法當國者遂請以事委之林乃用

此陣敎閱隊伍始整其法至今不廢○命太監阮安往治

張湫決河道卒安交阯人爲人淸苦介潔善謀畫尤長於

工作之事其修營北京城池九門兩宮三殿五府六部諸

司公宇及治塞楊村驛皆大著功績工曹諸屬受成而已

平生賜予悉出私帑上之官不遺一毫葢中官之不易得

者

　〈按我　祖宗盛時內臣不預政賢否皆泯於無迹正統而後司禮監用事而後賢否分而阮安金英懷思輩得〉

　〈先顯名焉弘治而後內臣難乎若人之選矣竊謂近目錄名臣者附阮安輩二三人以示內臣表儀風勸在前〉

　〈而人益知所以自勵矣〉

召大同總兵定襄伯郭登還朝先是登上䟽曰往者承平

日久人心驕逸官亡廉恥惟肆貪婪釀成汚濁之風致有

夷狄之禍又曰虜勢雖云請和變態豈能預度倘或渝盟

則大同一鎮首先受敵及今無事之時若不早爲措置一

旦賊至又似前日手足無措中國受侮已深邊事豈容再

壞正欲大興屯田以病召還

九月左都御史陳鎰致仕尋卒鎰吳人先鎮守陝西十餘

年有惠政陝人尸祝之

十月以左諭德徐有貞爲右僉都御史遣治張湫決河先

是河溢榮陽縣自開封府城北逕曹濮以入運河至兗州

